
ЙИСАТ УLА, АРТНАТ УLА, ХАНТЫ МИРЭВ НУПТАH ЯСАH!

Яlап таl тыlащ 
хутмет хатl 2001-мет таl 
вуш эваlт этты питас

Ульяна Каленюк шоши мир 
ёх верат эlты мосты айкеlат 
верас. Хоятат Ямалан рупата 
уйтты щир иса тайlат. ТЭК 
предприятияйт хоща служба 
занятости онтасан, няl хоят 
кутан хуlам хоят рупата уйтты 
верытаl. Хут таl сыс хутъяh 
касlыман уlты хоят, lув ёра 
вераl туты кеша, катсот щёрс 
соlкува ёша пайтас. Хоятат 
муш эlты яммаlты верат па 

Ямал мувна холам тохлаhхап 
lатты хар ямас lэщатса, щит 
Панаевск, Lорвош па Lоркурт. 
Мув эlты хойм лопасlаl па 
тут коllаl пиlатсат, тут lыты 
пормасlаl, ертап, нэhхэт со-
сты ёсат, аратэlна йиlаптан 
версайт.
 
Ай похлатна щимащ ремонт 

2021-мет таl эваlт верта пит-
са, щи лоhсат Кутопъёхан, 
Ныда, Овкурт. Питlор похал-
на йиlап хар верса.

Хоты округеван уlапса яммас   

Тохлаhхап харат lэщатсайт

Щи томпына ай похлатна 
аэровокзалат верlайт. Хыщам 
холам таl сыс ертъяh похал-
на щимащ хат верса: Анти-
паюта, Гыда, Овкурт, Горки, 

Питlор, Новый Порт, Lорвош, 
Кутопъёхан па Ныда.
Нэhхэт мет сокlы яhхтэl 

ораhна аэропортной инфра-
структура пиlна ропытlа. 

Пулhавтна – йиlап аэропорт 
проект верlа, щимащ ястан-
тапса 2023-мет таlна хансса. 
Там пус холна йи проект 

верта питса, щит Ноябрьск 
вас йиlап аэропорт. Итта 
щита олты аэровокзал ниlъёh 
таllы ювмаl ропыттаl, карра-
мас. Мув хуват яhхты нэhху 
мет арры йитаl ораhна, камн 
мув йир пеlа ёсат пунсlайт.

Вера Лонгортова 
хансам потар

Дорожной карта хуват lэщатам 
нётты верат онтасан округан 

уlапса яммас.

Хуl веlпасlаты мохиlув там 
пуш ар инщасапса китсат, щи 

веран ищи рупата манаl.

Ямалан вуlы хотатан касаlман яhхты няврэмат утаlтаты хоятат рупитlат.

Ямал мув правительствайн 
ун актащапса ус. Щита округ 
куща Дмитрий Артюхов па па 
кущайт ещаl Овс мув шимlаh 
мир хоятат верат туhматты щи-
ран рупитты департамент куща 
нэ Ульяна Каленюк дорожной 
карта верат эlты потар тус, 
хоты щи проект хуват lэщатам 
нётты верат онтасан, округан 
уlапса яммас.

ямашак манты питсат. Щит 
вуlы шавиман, хуl веlпасlаман 
уlты хоятат хоща таl юш ху-
ват, тохlаhхопан яhхты лек-
карат онтасан тыйс. Мушитам 
хоятат там таlан леккар хо-
тат эlты уlты мувlаlа ёхlы 
тутlыты па питсайт – хуlамсот 
хольмаh хоят туса. 
Хащам ятан округан вуlы 

нёхи ищи артан lэщатты пит-
са. Щи вер lапатъяh хуlам 

процента эlатса. Щи вер эlты 
ныlа, тащ шавиты хоятlув па 
ямашак уlты питсат. Касlыман, 

хуl веlпасlаман уlты хоятlув 
няврэмат утаlтыты верат хоща 
регион эlты ар нётоп верlа. 
Вуlы хотатан касаlман яhхты 
няврэмат утаlтаты хоятат ру-
питты питсат. Ин шоши мир 
йис пора щиран уlты тахаятан 
ветъяh пеlа хуlам хоят няврэ-
мат утаlтаl. Ашкуlа етшаты 
мохиlув колледжатан, ун во-
шатан вузатан утаlтыlат. Lув 
иса округев эlты нётlайт. Хут 
таl сыс, регионэван 836 хоттэl 
уlты хотlаl яммаlсат, яlап 
хот омассат.
«Муhеван шеhк ям, шоши 

шимlаh мир хоятlув нётlайт. 
Щи нётопсайт онтасан, хуl 
веlман, вуlы шавиман уlты 
хоятlув уlапсаеl яма ат 
манаl. Мохиlув уlапса кашh 
таl яммаl: вуlы нёхи ар 
lэщатlа, касаlты хоятlув 
няврэмlаl арамасат, утаlтыты 
нётlайт, рупитты верат яма 
манlат. Щи тумпийн касlыты 
хоятат эlты айкеl хуlты 
мосаl, нопса пайтты, щиты 
муh lувиlаlа хоlна ямашак 
нётты верытlув», – Дмитрий 
Артюхов ястас.
Дорожной карта онтасан 

няlъяh пеlа хуlам нётты 
вер туhмаlаl. Щит АПК, вой 
леккар, утаlтыты, рупитты 
верат. Там таl хоlаты унты, 
айкеl верlа, 2030-мет таl унты 
щи нётты верат хоща, муй 
яlпиlыlа.

Валентина Рохтымова 
ханшам потар

Ямал мув Законодательной Собрание 
хоща лоhты Молодёжной центр верам 
касты хар щи етсас, щита лоhты ораhна 
ниlъёh пеlа вет нэhху уйтантыйс. Экс-
пертной совет верам оценка юпина, 
мет ар балл сытам холамхощъёh нэhху 
пирыса.

Ханты нэhхуlу эваlт щита Иван Сан-
дрин Мужи эваlт питас. Иван кимет 
пус Lорвош район Энамты нэhхэт парла-
мент хоща лоhас. Мет алаhна lув щита 
Lорвош район Дума эваlт китыlыса.
«Муh щита таl ясна ант яhхсу, 

проектат тайсу. Алhищ эттев ораhна 

щи проект пущщи мет ямас лаваlтта 
массу, хоты Ямал мув ораhна нятта 
питlу. Аратэlна пирыйм нэhхэт кутна 
ниl Пулhавт эваlт, кат Ноябрьск па 
кат Пуровской район. Новый Уренгой, 
Губкинской, Тазовской, Lорвош па Кев 
сыl районат эваlт йи нэhхуна», – Иван 
Сандрин лавас.
Пирыйм холамхощъёh нэhху томпына, 

муниципалитетат эваlт холна катхощъёh 
нэhху лоhаl. Аратэlна Энамты нэhхэт 
парламент хоща 25 нэhху ропытта 
питаl.

Вера Лонгортова хансам потар

Горки васна лавамна ропытам холам котельной 
мув шувна ропытты хасам маты хатна пиlатсайт. 

«Горки васна лавамна ропытам хасам маты ха-
тат век ропытта волысат. Итта путы посаh похал 
хуват манта ант питаl. Йиlап котельной пунсса, 
ёрl 8МВт, ивейна мув шувна ропытаl», – щимащ 
айкеl Lорвош район коща Олег Попов telegram-канал 
хоща хансман ол.
Мув шувна ропытты котельной 2022-мет таlна 

верса. Lуhан 2025-мет таlна Горки хуват вет уча-
сток, хаlща хасам маты турпайт манlат, пиlатсайт. 
Аратэlна, 1,9 километра турпа йиlаптан понтса.
Лавамна ропытам котельнойт 90% каррамасат, 

ропытты рэнеl антам. Lув эваlтыlаl ивейна путы 
посаh, lаlта щёкат. Йиlап хасам маты хат пиlна 
нэhхэт хатlаlна мет хасам питl.

Вера Лонгортова хансам потар

Йиlап йиты 2026-мет таl единство народов России 
Таllы постаlа. Щимащ номас Всероссийской каза-
чий общество атаман Виталий Кузнецов мас, Россия 
хон мув Президент Владимир Путин катаlсаllы.

Казачий атаман лавты ясаhна, щимащ номас мур 
тэl нэhхуна ищи катаllа. Муh мувувна ар рот 
нэhху ол, йи номас понман олта масlат. 
Щитна хон мув Президент вице-премьер Татьяна 

Голикова эlты щи проект верты па алhищ туты 
ораhна масты нэпекат акатта партас. 
«Щит, тамхатl ки вантман, мет масты вер, муh 

мувув муртэl нэhхуна катlасаl. Соlтанlу пеlа 
вантман, щит мет такан ныlа, хоты ар рот нэhху 
йи ёр понман мувеl савиlат. Россия ораhна lаhкар-
lаhкар манман – мур лялесаl», – Россия Президент 
Владимир Путин лавас.

Вера Лонгортова хансам потар

Няврэмат 
яммаlтыты 
нэпекан 
маlайт 

Муш тайты няврэмат 
ветсот сёрс соlкувайh ям- 
маlтыты сертификат ёша 
пайтты верытlат. Маты 
охат хон мув па округ 
леккар хотатан па сютсяты 
тахаятан сохаптаты рахаl. 

Симась нётопса округеван 
яh моlтас таl мийlыlа. 
Си кеша постам нэпека 
lоhаlтам леккарат хося 
ханшlтантыты, сяlта ям- 
маlтыты рахаl па си нётоп-
са охан сохаптаты. Симась 
сертификат хуват няl диа-
гностика, хольмаh пеlа няl 
терапия, няlъяh пеlа хут 
процедура па хуlам реаби-
литация верты рахаl. 
Туняl си нэпек хуват 

верты нётопсайт яlпитсайт. 
Ин си нэпек муш тайты 
няврэм аhкиlаl-асиlаl, хой 
округеван няврэмаl сэма 
питты еlпийн таl моlтас 
ус, шитты верытlат. 
Симась нэпек шитты 

ураhан, lапат таlа ювам 
няврэмат аhкиlаlа-асиlаlа 
«Госуслуги» портал хося па 
МФЦ хотан заявление нэпек 
lэсятты мосаl. Муш тайты 
няврэм нийlхус таl lовата 
йитаl унты, симась нётопса 
охат вуйlыты верытаl. 

Альбина Тырлина 
ханшам 
потар

Энамты нэhхэт состав 
йиlаптан пирыса

2026-мет таl единство народов 
России Таllы постаlа

Мув шувна ропытты хасам маты хат пунсса

Хащам ятан айкеl ёхтас, «Пушкин-
ской карта» ВТБ банк эlты рупитты 
питаl. Щи ураhан Ямал мув хоятата 
lувеl яlпа верты мосаl, ван хатlап 
тыlащ хольмаh пеlа нийlмет хатl 
унты «Госуслуги Культура» приложе-
ние хоща нэпек китты мосаl. 

Еlпи Почта Банкан верам картайт ван 
хатlап тыlащ няlъяh пеlа оlаhмет хатl 
унты тайты рахаl. Щи юпийн программа 
туп ВТБ банк онтасан рупитты питаl. 
Щимащ ох сохаптаты пормаса вет 

щёрс соlкува туп понты рахаl. Щи охат 
каш верты тахаята яhхты порайн туп 
сохаптаlайт: йис пормасат шавиты хота-

тан, арыты, якты харатан, вантопсаятан. 
14-22 таl lоват энамты ёх щимащ карта 
тайты верытlат. Ямал муван «Пушкин-
ской карта» нийlъяh процент ашкуlайн 
утаlтыты няврэм тайl.

Валентина Рохтымова 
ханшам потар

«Свадебный аргиш» Ямалан 
ханты ясаhан lэщатам мет 
оlаh кина верам ёх Пулhавт 
вошан хащам lапатан уйтан-
тысат, тыйlтыйм нёхты хорэl 
вантсэl. Хус таl хащас, хоты 
щи нёхты хор мира этас. Ин 
шоши мир рут ясhат Между-
народной десятилетие манаl, 
щи кеша постаман хув нупта 
нумты верам ханты уlапса 
верат нумаlмасайт па по-
стасайт.

Хус таl сайн щи нёхты хор 
Зинаида Викторовна Лонгорто-
ва ханшам потар хуват ОГТРК 
«Ямал-Регион» онтасан верса. 
Щи кина lэщатты кеша, Кевлеп 
па Lорвош районhанан хоятат 
рупитсат. Этаlтыса, хоты катра 
порайн хантэт поры версат.  
Кино вантам юпийн, потар 

ханшам, сценарий верам нэ па 
продюсер Зинаида Лонгортова, 
режиссёр Кирилл Николаев па 
актёрат пиlан потарты рахас, 
хоты нёхты хорэl верты верэl 
манас инщасты.
Зинаида Викторовна ясаh щи-

ран: «Там нёхты хор тыйlтыман, 
рупитам хоятат кутан, щи 
ураhан нэман утаlтыйм хоят 

Айкеl сорашак 
мощатты ураhан

Там QR-код хуват 
lоhаты па вантаты, 

муйсыр нётопсайт СВО 
хоща уlты мохета 

маlайт. Щи тумпийн 
нэhlаlа, няврэмlаlа, 
аhкиlаlа па ащиlаlа 
ищи нётопса вуты 

рахаl.

ОБЪЯВЛЕНИЕ

Айкеlат

Йис щират веккеша нумты ураhан

антом ус. Ханты мирэв эlты 
йис верат уйтты, ханты ясаhан 
яма потарты хоятат па энамты 
ёх актёрата усат. Хоl мохиlув 
ар па каркама рупитсат. Хораl 
верам порайн, хоlна айт уlам 
мохиlув, шеhк яма lувеl 
этаlтысэl, щикуш lаварт ус. 
Ай паварт хотыенан, вуlы хо-
тан ар хоят иса lэпсув».
Мойh хоятат кутан уlам нэ 

Мария Александровна Ковалёва 
каматса ясаh ястас: «Тамащ 
кина вантты шеhк умащ ус. 
Нумаlмасув, хоты хув порайн 
ханты хоятlув поры версат, 
ем верат иса ант ёрэмасайт. 

И хоттэl хоятат, кимет хоттэl 
хоятат хоща нэ уртыты ёхатсат, 
йис щиран мойlапсайт юкант-
сат. Моя ёхтам мохет мосты 
ясhат иса щира потартсат. 
Нёхты хорэl яна уlам верат 
хорпия тыйс». 
Ханты йис щират веккеша 

нумты ураhан, тамащ нопсаh 
нёхты хорат шеhк мосlат. 
Тамиты, ванты, энамты хоя-
тата этаlтыман, ханты уlапса 
верат, хув пора хащман, ант 
ёрэмаlайт.

Валентина Рохтымова 

ханшам потар

Яlап карта lэщатты кеша



        № 46 (1297) Ас потты 15 хатl 2025 таl4 Муh хоятlув

Ханты хоятат пиlан уйтан-
тыман, ар хоят уlапса эlты 
хуllыlам. Хоят пиlан потрэ-
миман, мохты ныlа, муй хорпи 
lув. Там лопасан потраh, кар-
кам, мутрайh, ар уятты нэhие 
эlты потрэм ханшlэм. Сит На-
дежда Филипповна Артанзеева 
(Озелова). 

Надежда Филипповна Ва-
сьёханован уl. Lувеl хуlатты 
умась, камн вер уятаl. Манэм 
потар верас, хоты опрась нэмаl 
тыйс, муй хорпи асеl монсяh 
хоят ус: «Муh Кеван энапсув. 
Аhкем-асем сита яhхсаhан. 
Озеловат – Нёрапса ёх. Хуlам 
ханам ху ус. Асем хон Пильку. 
Озеловат хонат па ларат уllат. 
Хой асеl Ларион нэмаl, сит 
ларат. Ма па еlпи нумассам, 
си опрась нэм lар йинтпаh хуl 
эlты этас. Си эlты анта, Лари-
он нэм эlты. 
Муh йи тыхаl эlты манам 

отат. И опрасята яха ляксаман 
уllув. Катра опрасев ит уlмаl. 
Ситы лакки мантсат. Юх нув 
хоты энмаl, хоятат па ситы си. 
И юхие эlты каматса нув этаl. 
Сяlта ара йиl. 
Муh опрасев хона нэмтам. 

Таhха моlты хоят ястаl, си 
икен си lутасаl, си lутасаl, 
хон хорпи. Тэlыя lэтот вуl. 
Катра lэтот хиран, lарасян 
lутыlыlа. Вой юх пуськайн ты-
ныса. Ант lуттаlан, lапка хун 
уl. Ин там йисан ищи, Кев ёх 
иситы lэтот lутасlат. Ин ситы 
си – моlтэн ёвра ястаlан, сит 
нэма понlа. Анта туп там йи-
сан, катра тэlан нэм поныlыса. 
Ситы си йи еl манаl па хоят 
хоща ханаl». 

Нёрапса нэhие
Монсят монсиlыйс, 

монсь арат арыlыйс

Надежда Филипповна Филипп 
Алексеевич Озелов асеl шуhат 
катра порайн каман хорпи 
монсят монсиlыйс, монсь арат 
уйтас. Сит эlты потраh нэ па 
ясаh верас: «Асем шуhат итухаl 
монсьlаl кат lапат монсиlысlы. 
Си арат монсь ахоlся нумман 

тайс. Хун инсясысэм, туп 
нюхмийс: «Вантсэм 
хун, нопса понlэм 
па си». 

Монсьlаl Евгений Вла-
димирович Озелов хан- 

шиlысlы. Асиlам 
ёхи ёхатlат, Кеван 
яhхсат. Женя ястаl: 
«Акае, акае, монся, 
монся!» Асем си 
монсяl, си монсяl. 

Асеlан, опрасяlан монсь-
са таhха. Катра нэпек, радио 
хун уl, хоятат яха ёхатlат, 
монсьlат. Муh па ин нэмоlты 
ант нумlув. 

Хоятат си порайн магнитофо-
нат тайсат. Ханшты сир тайсув 
ки, ин аl хуlатсаllув. Асем 
уlмаl порайн ястыlыйс: «Хан-
шты сира ханшты рахаl ки, 
тохи lуlан ханшсаlан. Сяха 
хутсы мосмитаl, хоlся вуlты. 
Ма муй, антома йиlам, юх 
ован хатсяlайм, па си. Посытэм 
юпийн, хоlся вуlэн. Моlты хун 
ястаlам, машья юхов». 
«Асие, муя наh монсен мосаl, 

муh русь ясаhан потартlув», – 
ма ёхlы ястасэм.
Ин мосlат монщат па хота 

уllат. Таlта туп нумасыlан, 
амуя ант ханшиlысэв».

Ясhев еllы ат уl 

Васьёханов арыты группа «Ас 
хорам нэ» нэман Надежда Фи-
липповна понтсаllы. Си порайн 
lув арыман яhхсат. Хоты ясhев 
еllы туты, каматса ясаh верас: 
«Оlhа си группайн муh арысув. 
Уна йиты питсув. Ай эвиlув ат 
арыlат. Ясhев еl туты мосаl. 

Ясhев ант ки уйтlэв, хоты еllы 
шавиlэв? Хоят уhаl пуншам 
ясhаl, си такан тайты мосаl. 
Айшак няврэмат там йисан 

рут ясаhlаlан ант потартlат. 
Катра муh интернатан ханты си-
ран потартlув ки, ляваттаlаюв, 
паllув. Ханты ернас lуматlув 
па ляваттаlаюв. Ин ёрэма-
ты, тараптаты питсэв си вер. 
Lаварт потарты, няlмен мохты 
ант керlаl. Сит айlтыена по-
тартыйн ки веlси тыйl. Lув 
хоlна поталэhа потартlат па 
еlэмlыlат. 
Куш кепа ясаh ат уйтсат. 

Итухаl паllаlан хуllаllы, 
ёхи ястаты ант артмаl, lаварт. 
Муh еlпи иситы русь ясаhан 
потартсув. Юхатшак, хун уна 
ювмеман, омаем парам юпийн, 
асем пиlан яха усман, потар-
ты питсам. Lув, ванты, ханты 
ясаhан потартас, хота монсь 
монсиlыйс.
Ханты газет па кашh по-

райн lуhатlам, камн ям мон-
сиет. Ямшак отат хайlаllам, 
шавиllам, кимет пуш па 
lуhатlаllам. Хой ишан потар 
китты нумасыlам. Ван потар 
шупие нэпека ханшlа, моlты 
хоятан еllы исипа lуhатlа па 
еllы хуllа». 
Ханты хоятlув кутан ар 

хоят уl, хой аhкаhкиlаlан, ун 
асиlаlан монсям монсят, арыйм 
арат, хоты опрасьlаl тый-

сат, уйтаl. Ситы 
си айшукиенан 
акатман, хан-
ты уlапсаев 
шавиlэв па 
еllы туlэв. 

Альбина 
Тырлина 
ханшам 
потар

Надежда Филипповна Артанзеева 

Кашh хатнэху япсыена 
уйтlаlы, хоты ёхи хащам 
хуlам таl сыс Югра мувн 
Россия lоватн уlты финно-
угорской писателят уйтан-
топсайт туса lэщатlайт 
па арсыр мув суhат эваlт 
нэhхэт яха акатlайт. 

Имоlтыйн, щимащ тахайн 
уlман, Марий Эл мув эlты 
ёхтам хатнэху пиlн ма уй-
тантысам па мин кутэмн ям-
кем хув ияха потрэмасман.
– Юрий Ильич, мата мув 

эlты писателят уйтантопсая 
Югра мувева ёхатсан? 
– Ма Юрий Ильич Со-

ловьёв – Россия Союз пи-
сателей таха па Марий Эл 
мув культура заслуженной 
рупатнека уlты хатнэху. 
Уlапсаем хуватн иса айкеlат 
ханшман журналистика та-
хайн 1985-мет таl вуш эlты 
па ин там хатlат унты 
рупитlам. Щи верат тум-
пийн, ищиты ар таl сыс ай 
няврэмата сыр-сыр умащ па 
хорасаh потрат ханшlам. Ин 
тамхатl вуш унты аратэlн 
мари мир ясаhан няврэмата 
ихощъяh нэпек lуhатты щи-
рата ханшсам па эсаlсам.  
– Наh ин мет оlаh пуш 

муh округева ёхатсан, мосаh, 
катра па ёхтыlысан?  
– Анта. Ма нэмоlты по-

райн там овс муватн ант 
па усам. Арсыр хоятат 
эlты ма кашh пуш япсыена 
хуlлиlысам, хоты нын хан-
ты муван шеhк хорамаh па 
lащкам. Щиканща паlатн 
хуlанттыя, щит и вер. 
Хун па наh сэмhаlанан 
шияlаlан, щит мет воlаh 
вер! Тый манты еlпийн муh 
Марий Эл мув хоща ищиты 
пирысаюв, мата хоята тамащ 
Финно-угорской писателят 
уйтантопсая рахаl манты 
муй хорасап литературной 
вантопсайт тата lэщатты 
верытlув.
Щиканща Марий Эл мув 

Союз писателей таха куща 
па lуhтарат ханшты нэ 
Светлана Архипова, «Ончы-
ко» («Вперёд») нэмпи жур-
нал куща ху, поэт Игорь 
Попов па ма – арсыр умащ 
потрат ханшты хатнэху 
Юрий Соловьёв там уйтан-
топсая яhхтыя пирысаюв. 
Манэма тата шеhк умащ 

Рут ясаhан нэпекат 
ханшаl
ус ванттыя, муй хорпи 
Ёмвош, Нефтеюганск па 
Сорханl вошат хорамаhат 
па lащкамат. Щаlта муh 
мувев эlты ёхтам писателят 
тата шеhк яма, рут хоятат 
юкана тайсайт. Щимащ вер 
ураhан муh там ханты мув 
кашh пуш туп ям ясаhан 
иса нумаlматыя питlэв.
– Юрий Ильич, муйсыр 

мирхотн па уйтантопсаятн 
наh муh округеван усан?
– Югра еlпийн ма сыр-

сыр муватн манам литера-
турной уйтантопсаятн усам 
па кашh пуш поэтат муй 
писателят потарсат, хоты па 
муй щиратн финно-угорской 
мират литература еllы 
пеlа япсыена тайты рахаl? 
Шеhк ям, хоты киникайт 
ханшты ёхlув кашh порайн 
рут мирэl литература эlты 
нумасlат.
Щиканща тата айlат по-

этат па писателят кутатн 
манам мирхотн оша версам, 
хоты там йисн lый соци-
альной сеть нэмпи тахайт 
онтасн арсыр яlпа ханшам 
киникайт хоятата этаlтаlат. 
Щит, ма щирэмн, иса шеhк 
воlаh па мосты вер там 
ёхи хащам таlатн. Щаlта 
финно-угорской мув писате-
лят шеhк ар ясhат тусат щи 
вер эlты, хоты мин кутэвн 
ищиты и ясаh эlты кимет 

ясhа сыр-сыр умащ 
потрат япсые -
на толмащтатыя 
мосlат. Кашh 
пораятн финно-
угорской мират 
ханшам потрат 
па lуhтарат 
муh Марий 
Эл мувевн 
уlты журна-
лат па га-
зетайт хоща 
ищиты мари 
мир ясhева япсыена 
толмащтаlув, нох 
ханшlув, lуlан муh 
хоятlув ат lуhатсат 
па ат вантсат, муй 
арат финно-угорской 
рут мират Россия хон 
пелак lоватн тайlув 
па муйсыр верат эlты lый 
ин киникайт ханшlат. Туп 
щимащ ямашак уйтты пи-
сателят иса толмащтаlув па 
ханшlув.
Ма шеhк яма па lухсаhа 

Удмуртия мув киникайт 
ханшты ху Вячеслав Ар-
Серги пиlн уllам. Щи вер 
ураhан кашh тыlащ сыс ма 
lув lэщатам умащ потарlаl 
рущ ясаh эlты мари ясhа 
толмащтаlам па «Ончыко» 
(«Вперёд») нэмпи журналэв 
хоща нох ханшlам. Щи 
тумпийн, ма lухсаhа па 
яма Саран мув писатель Вя-

чеслав Попов пиlн уllам. 
Lув ханшам потарlаl, тухаl 
щёсн киникайlаl ищиты 
рущ ясаh эlты мари ясhа 
япсыена толмащтаlам. Юхат 
па щитат ищи муh мувев 
журналатн па газетаятн нох 
ханшlам. Щит, ванта-са, ям 
вер щи! Туп, ма щирэмн, 
кашh финно-угорской мир 
атэlт писателят япсыена 
нох толмащтатыя ураhан 
нэман щимащ постапса 
вуты мосаl. План щиратн 
кашh писатель ханшам по-
трат айlтыена рущ ясаh 
эlты па финно-угорской 
ясhата толмащтатыя рахаl. 
Там таlн муh ханты мув 
писателят тус потрат тол-
мащтатыя верытlув, яlап 
таlн – Саран писателят па 
толмащтаlув.
Ма нумастэмн, тамащ 

воlаh Финно-угорской пи-
сателят уйтантопсаятн анта 
туп аl щиты потартыя мосl 
па сыр-сыр литературной 
вантопсайт lэщаттыя. Тата 
ияха арсыр мосты планат 
туhа-щира, туса вуты мосl 
па щи онтасн еllы сыр-сыр 
мет мосты па мет воlаh 
верат, и номас верман, па 
япсыена вертыя!

Владимир Енов 
ханшам потар

Мари писатель ху Юрий Ильич 
Соловьёв Нефтеюганск вош 
няврэмат пиlн литературной 
вантопса верас па lув ханшам 
киникайlаl эlты айкеlат тус. 

Нефтеюганск вошаh няврэмат пиlн мари писатель ху Юрий Ильич 
Соловьёв литературной вантопсайн уйтантыйс па lыеlа киникайт 
ханшты щират эlты мосты сыр-сыр айкеlат ошаhа-щащаhа верас.

Йис тэlна ты маса Овс мув шимlаh 
мир нэhхэт тащlаl савиман вутн яhхлат. 
Щи ораhна, карра сэhк щёкат ос муh 
нэhхуlу рущ олапсы пеlа кератта, анта 
топ нявремат рущ ясаhна онттада, вуl 
нэhхэт па, масты щирна лечитта. Топ 
щёхар тыlащ 5-мет хатlна 1929-мет 
таlна lувиlаl онттада онттады нэhхэт 
па леккарат китсайт. Щи ораhна Вурты 
ор хатат версайт. Там лопасна лаваllэв 
хоты Вурты ор хатат этсат па малай муh 
нэhхуlу lув эваlтыlаl хорыман осат.

Там вер 1919-1920-мет таlат эваlт 
пинтьщас, большевикат власть хоща 
ёхатмеlна, lув мур lуhатты па хансты 
вер пеlа онттада питсаlаl. Муh хощев, 
Овс мувна щи вер ёh таl парман ёхтас, 
щи ораhна Вурты ор хатат версайт. Мет 
алаhна, 1930-мет таlна холам хат верса, 
щиты олты эваlт lапатхощъёhhи йисат 
– пелакlаl тащат пиlна касlысат, мета 
масайlаl щиты лайсат – хаlща каlаhаh 
нэhхэт касlыlат. Воlаh верэl эваlт, вутн 
яhхты нэhхэт lуhатта па ханста онттада, 
топ щи юпина леккар верат. Щи ораhна 
камн сот lуhатты нэпекат тайсат, пате-
фон, радио, журналат, газетайт па па 
камн сот онттыды нэпек. Lув пиlыlаlна 
ивейна киномеханик яhхас. Касты харат 
верыlысат. Нэhхэт эlты Вуl мув пущщи 
ор па саран ясаhна лаваlсат.
Вурты ор хатат нэhхэт ораhна кепа 

версайт, топ lув мурна самна ванна вуя-
мат антам. Щита ропытам нэhхэт эваlт 
паlтсат, советской власть пеlа ропытмеl 
ораhна. Туhа-щира лавман ки, Овс мув 
Комитет. Lув 1924-мет таlна верса, йи 
пелак эваlт – нэhхэт онттада па лечитта, 
кимет па – тащаh па нуса нэhхэт йи 
щирна ат оллат, рущ ясаhна ки лавман 
коллективизация.
Щи пора овс мув нэhхэт ораhна сэhк 

мосаhтат манас. Нэhхэт 
тащlаl нох понсысайт, 
государство пеlа масайт, 
щи томпына вет таl план 
ропытта массат. Щитна 
касlыты ях Вурты ор 
хататна ропытты нэhхэт 
хатlаlна ант эссаlсаllаl, 
щимащ порайт осат, хонты 
lув щимащ нэhхэт орна 
хыйлимеl.
Ёмвошна Аган ёхан 

сыlна олам хантэт хоща 
1930-мет таlатна ищи щимащ ясаh сыйт 
ёхатсат: Вурты ор хатна ропытты нэhхэт 
анта топ нэhхэт онттаман па лечитман 
яhхлат, тащат нох понсыlат. Ар пелак 
нуса нэhху lув пеlыlаl керlасат, ясаh 
тусат, хата мет вуl тащат лайlат. Щит-
на Вурты ор хат ропатайт сэhк атмащ 
мантсат. 
Вуl нэhхэт онттады ораhна верам Вур-

ты ор хататна нявремат ант онттасайт, 
lув орhиlаlна интернатат версайт. Щита 
онттытэl ораhна ёрна хатlаl эваlт тусайт. 
Lувиlаl ант хасты рущ эlсох соматта, 

Вурты ор хатат ропытта питам вер

ант хасты lытыт lыта па lув ясhеlна 
ант потартта, кутlаlна топ рущ ясаhна 
ат потарlат. Ар пелак касlыты нэhху ант 
lытсат щиты олта па нявремlаl еl кит-
та, интернатна сокаlт нявремат китсат, 
lув па хаты тэlна lув нявремlаl пиlна 
хувви орна па Кев томпына хонтта пит-
сат. Топ Советской власть lув пиlыlна 
савлантмаl хорпи, нявремат ёрна понсы-
сайт па тусайт, хой ант lытыт нявремlаl 
эсаlта – сутытсайт.

Вурты ор хатна ропытты ныh касlыман 
яhхты ях онттаl.

Вуl нэhхэт онттады ораhна верам Вурты 
ор хататна нявремат ант онттасайт, lув 

орhиlаlна интернатат версайт.

План вертаl ораhна lаhки сохат маl.

Вурты ор хатат леккар хат иты ищи 
ропытсат.

Олапсы йи тахайна ант лайl, щиты 
олман вурты ор хатат сансна манта пит-
сат. Леккар хатат пунссайт, вай леккар 
арры йис, щиты 1970-мет таlатна овс 
мув нэhхэт эlты олта коннысак йис. 
Агитбригадайт этсат.
Мур тэl нявремат ораhна всеобщий 

онттыды вер верса – 1950-мет кимет 
таlатна вутн яhхам нявремат аратэlна 
таl сыс онттыды ораhна интернатна 
тотлисайт. Нийl па ёh таl арат онт-
тысат.
Щиты олты эваlт Овс мув нэhхэт 

ораhна, олапсы айна-айна общегосу-
дарственной стандартат хоща ёхтас. 
Ашкоlа-интернатат ты маса кепа оллат, 
вурты ор хатат 1975-мет таlна ропытта 
век волысат.

Вера Лонгортова хансам потар

Имоlтыйн lуй паlаткем кат похлэhки, паh 
паlаткем кат похлэhки уllаhан. Оваl ант 
уйтты, юшаl ант уйтты кеваh хот lыпийн 
щиты щи айтэlн уlыlыlhан. 
Щиканща хатlа йис, па хотан хуват щи-

куш яhхlаhан, хот оваl щикуш каншlаhан. 
Тыеl-тохеl яhхман, и ай вус хулые 
шияlаlhан. Кушкар тайн щитан нёхтаlhан 
па оваl пелки щи пуншащаl. 
Щаlта оваl пуншащаl па хотаl эlты ким 

щи этlаhан. Каман па туп аl вантыlыlhан: 
щи хорпи lор ваншаh, Ас ваншаh мув нёlые! 
Тыеl шушlаhан – тохеl шушlаhан. Щиты 
хоты шушиlытан кутан, оваh Ай Ас оваl 
пеlа хуlантыlhан: lуп кираh сый, хоп кираh 
сый lынана щащаl.
Еша уllы ай хопат вана lын хощайн 

щи ёхатсат, вуты катаlтсат. Хопат эlты 
хуlам меhк ики мува пурмас па тыеl-тохеl 
яhхlат. 
– Я, хоты, – ястаlат, – lуй паlаткем, 

паh паlаткем кат ай похлэhки, опан тынаh 
нэ тынаl-танаl потартаlан-сары?
– Па мин, – ястаlhан, – хота тайты опе-

ман. Мин хоты, lуй 
паlаткем, паh паlаткем 
кат ай похлэhки, иса 
утща уllаман па муе-
ман потартlаман, муе-
ман ястаlман! 
Щитэlн меhкат ман-

тыя сонтамасат па щиты 
lынана ястаlат:
–  Щикуш нын 

опан тынаh нэ танаl, 
танаh нэ тынаl ант 
потартlаты. Щаха, – 
ястаlат, – хор кур 
эватты, вой кур эват-
ты сус вераl. Муh 
тый ёхаттэв юпийн, 
– ястаlат, – па нынан 
вантlув. Арсыр уlты 
ху хулэh охlын Ту-
рам ащийн нох увтан 
юпийн, опан, – ястаlат, 
– сэваh нэ сэваl эlты, 

Lуй паlаткем кат похлэhки, 
паh паlаткем кат похлэhки

lуhан ёхатlув ки, хоп пушия ярlэв, таlан 
ты ёхатlув ки, ухаl пушия ярlэв! 
Па щитэlн меhкат хопlаlа lэlсат па щи 

мантсат. 
Щи вуш эlты lуй паlаткем кат похлэhки, 

паh паlаткем кат похлэhки хув муй ван 
кут щиты уllаhан. И хатаlн па щи Ай Ас 
оваl эlты lуп кираh сый, хоп кираh сый 
lынана щащмаl.
Еша уllы хуlам ай хоп каlнаhана хойс. 

Хопат эlты хуlам меhк ики, моlхатl отат 
эlты еша уншакат, мува пурамтсат па тыеl-
тохеl яhхиlыlат.
– Я, хоты, – ястаlhан, – lуй паlаткем, 

паh паlаткем кат ай похлэhки, опан тынаh 
нэ тынаl-танаl потартаlан-сары?
– Мин, – ястаlат, – хота тайты опеман 

тынаl потартlаман, танаl потартlаман. Мин 
хоты, lуй паlаткем, паh паlаткем кат ай 
похлэhки, иса утща уllаман па муеман 
потартlаман, муеман ястаlман!
Я щи, щаlта меhкат мантыя питсат па 

щиты lынан ястаlат:
– Нын еша уlатан-са! Щаха, – ястаlат, – 

хор кур эватты, вой кур эватты сус вераl. 
Муh ты ёхаттэв юпийн, – ястаlат, – па 
нынан вантlув. Арсыр уlты ху хулэh охlын 
Турам ащийн нох увтан юпийн, опан, – 
ястаlат, – сэваh нэ сэваl эlты lуhан ты 
ёхатlув ки – хоп пушия ярlэв, таlан ты 
ёхатlув ки – ухаl пушия ярlэв!
Па щитэlн меhкат хопlаlа lэlсат па щи 

мантсат.
Я, щаlта похлэhкеhан па щи уllаhан. 

Имоlты ишан каман шушиlытан кутан 
lынан па щи хоп йиты сый щащмас.
Еша уllы хуlам ай хоп каlнаhана хойс. 

Хопат эlты хуlам меhк ики мува пурамт-
сат па тыеl-тохеl яhхиlыlат. Моlхатl 
ёхтыlыйм отат эlты мет унат па карты 
эllаl иса аl волиlат.

– Я, хоты, – ястаlат, 
– lуй паlаткем, 
паh паlаткем кат 
ай похлэhки, опан 
тынаh нэ тынаl-танаl 
потартаlан-сары?
– Па мин, – ястаlhан, 

– хота тайты опе-
ман, – ястаlhан. Мин 
хоты, lуй паlаткем, 
паh паlаткем кат ай 
похлэhки, иса утща 
уllаман па муеман 
потартlаман, муеман 
ястаlман!
Щитэlн меhкат 

мантыя тэрмаlысат па 
щиты lыеlа ястаlат:
– Щикуш нын 

опан тынаh нэ танаl, 
танаh нэ тынаl ант 
потартlаты. Щаха, – 
ястаlат, – хор кур 

эватты, вой кур эватты 
сус вераl. Муh ты ёхаттэв юпийн, – ястаlат, 
– па нынан вантlув. Арсыр уlты ху хулэh 
охlын Турам ащийн нох увтан юпийн, опан, 
– ястаlат, – сэваh нэ сэваl эlты, lуhан 
ты ёхатlув ки, хоп пушия ярlэв, таlан ты 
ёхатlув ки, ухаl пушия ярlэв!
Па щитэlн меhкат хопlаlа lэlсат па щи 

мантсат.
Имоlты хатlа йис па камаlта ёхи ай 

похлэhкеhан хоща и нэ lоhас. И нэ lоhас па 
кат ху тэl lахрат аlаммаl. Щи нэ, матты 
lын опан уlмаl.

(Еllы па уl)

Владимир Енов
lэщатсаllы

Щущие

Моlты муватан, хорам, сыстам 
па lащкам муватан ай каркам 
эвие уl. Lув ун вошан сэма пи-
тас. Ай пора эваlт каlаh хотан 
уl па энмаl. 

Кашh хоята умащ сэма пи-
там муваlан уlты. Сыстам па 
хуlаh йиhкlаl, унт вой мувlаl, 
мони кевlаl саман тайlаlы. Ун 
аhкиlаl-ащиlаl касlыйм мувlаl 
шавиман тайlаlы. Щи хорам 
муватан ин там унты хантэт, 
саранат па урат яhхlат. Муh 
каркам ай эвиев яйет па апщет 
тайl, рут ёхlаl кутан энмаl. Щи 
ураhан щи lув шеhк катlантыты 
хошаl. Муй иса веритаl хот 
кеман верты. 
Ешауl ашкуlая 

Каркам ай эвие

Хор: «Lух Авт» архив

Куща эви

Эви куща, куща, куща, 
Эви ай шеhк, ай шеhк, 
ай шеhк.
Нови сахпи ям эвие, 
Саlтам вайпи 
ай эвие. 
Картэh сэваh 
хорам эви, 
Хорам саклак 
понам эви.
Эви куща, 
куща, куща, 
Эви ай шеhк, ай 
шеhк, ай шеhк.

Аньтем ёнтам 
ай сахем

Аньтем ёнтам ай сахем
Ма па еша тайlэм,
Яlап кимаl, ай тулах
Хорам нуйн таlам.
Хошам хаттар ай сах
Шовар пушна ёнтса,
Ханшаh меваl, ай пон.
Ма эlэм ант потса.
Кунш оlаhан луhханщап,
Мевlа ёнтса карты кеl.
Аl мулийl ханты сах,
Антпа ярса паркан кеl.
Аньтем ёнтам ай сахие
Ма па еша тайlэм.
Яlап киhнат, ай тулхие
Хорам нуйн таlам.

манты lо- 
вата йиl. Ту-
хаl порайн щи 
номасан ёхтыlыlа, ну- 
масыйl муй хорпи щи 
уlапса. Ивеван потар 
туl щи верат эlты: 
хоты утаlтыты питаl, 
муй ашкуlайн вер-
ты мосаl па рахаl, 
хоты верты. Туп тухаl 
ишан нопсаl шакаl, 
тухаl ишан шеhк lытlа 
ашкуlая манты, ар щи-
ран нумасыйl… Щикуш 
щи уlапса пеlа нумасаl туп 
lувеl ёlан мет ямшак. Аhкеl-
ащеl эlты оша пайтаl, хоты 
мосаl япсыена па яма вер туты. 
Ур хотан энмам няврэмат иса 

моlты хоща катlантыты хошlат. 
Наh куш пох уlа, эви уlа, иса 
ёшlаl-курlаl каркамат. Муh 
каркам ай эвиев па щи щимащ. 
Lув аhкеlа ивеван нётаl: камн 
юх сэвараl, йиhка яhхаl, пасан 
омасаl, lэтот эватаl, анlаl нох 
лёхитlаllы. Ур хотан уlты хоя-
тат кур вортман хун омасlат. 
Ант ки нёхаlан, уратыlан, муй 
lэlан-йинщlан. Хота кепа уlа, 
ивеван щи мосаl еllы уратты 
па номас понты. Каркам ай эвие 
lув воllы щи щимащ. Хорам 
охшамаl па ханты ернасаl иве-
ван тайlаlы. Ин там энамты ур 
хотаh няврэмат lув ханты сохlаl 
туп морт порана тайlаlаl. 
Аhкеl ёнтам хорам ханты 

сохlаl умащlыман 
тайlаlы. Хойна 

вантса, моlты йисан моса lув па 
аhкеl-ащеl вер еl туllы. 
Каркам ай эвев тумтака па вещ-

ката ат энмаl па уl. Ханты ясhаl 
ант ат уштаllы, мувlаl-йиhкlаl 
сыстама ат уllат, вуlыlаl век 
щита ат яhхlат.
Потрэв еllы тувман, кат ханты 

lуhтар понlув. Щи lуhтарhан ай 
эвева постаlэв. Ит ишканщап ар 
«Куща эви». Надежда Егоровна 
Лонгортова Овкуртан рупитмаl 
сыс Щаня мув хоятат эlты щи ар 
хуlлисlы па нэпека lэщатсаllы. 
Кимет lуhтар «Аньтем ёнтам ай 
сахем» Дарья Ивановна Чугаев-
ская (Озелова) ай няврэмат кеша 
ханшас.

Любовь Возелова ханшам потар

